
Xәyalә SEVİL

AYRILIQ ŞӘKLİYӘM

Havalar da soyuq davranır mәnlә,
Aramıza payız giribdi, nәdi?
Bir az axşam, bir az sönәn işıqlar,
Hәr şey bir az ayrılıq dilindәdi.
Pәncәrәmә bir topa külәk dәyir,
Göyün sәsi düşür yerin üstünә.
Әllәrimi ürәyimә tuturam,
Bu soyuqda qızınıram istinә.
Yağış yağır, yolları su aparır,
Bekar durub çәtir-çәtir ağaclar.
Ayrılıq şәkliyәm, xatirә kimi
Mәni pәncәrәmdә çәkir ağaclar.

* * *

Yola düşәcәk qatar,
Beşcә dәqiqәsi var.
Sәn dә çıxıb gedәcәksәn
Burdan,
Bu durduğun yerdәn.
Ömrü zәngli saat kimi
Tәkliyә qurduğun yerdәn.

Yola düşәcәk qatar...
Sol barmağımda üzük var.
Baxıram әn doğru hәqiqәt kimi
Әlimdәn boylanan taleyә sarı.
Çoxdan ötürmüşәm 
Gәlәn qatarı.

Yola düşәcәk qatar.
O qatara yolçu var.
Bu nә gecikmiş gәliş,
Nә gecikmiş gedişdi.
Bu yolun yoxuşu yox,
Bu yol ancaq enişdi.
Baxışım yıxılantәk, 
Yanağımda yaşa düşür.
Әlimi tuturam yanaqlarıma,
Әllәrim yağışa düşür.

Yola düşәcәk qatar. 
Deyin, deyin bәlәdçiyә:
“İki sәrnişini var”.

YENӘ SÖYKӘNMӘYӘ 
ÜRӘK TAPMADIM

Yenә söykәnmәyә ürәk tapmadım,
Yenә әllәrimә qucaqdı dizim.
Yolumuz nә zaman, necә kәsişdi?
Yolumuz nә zaman ayrıldı bizim?
Kimsәn?
Sәninlәyәm!
Eheey! Kimsәn sәn?
Bu qәdәr doğmalıq içindә ögey,
Bu qәdәr yaxınlıq içindә uzaq.
Yad adam.
Ömrün divar qonşusu...
Ömrün küçә tanışı...
Evimdә nә işin var?!...

ÖMRÜM - GÜNÜM

Ağladım, göz yaşım son sözüm oldu,
Bu tale nә yaman tәrs düzüm oldu.
Sәnin mәndәn sonra bir qızın oldu,

Mәnim sәndәn sonra heç... ömrüm-günüm.
Ötdü yığın-yığın dәrd ürәyimdәn,
Bu sәnsiz, bu yalqız, pәrt ürәyimdәn.
Kimlәr keçmәdi ki yurd ürәyimdәn?!
Tәk sәn qalan oldun, keç, ömrüm-günüm.
Bu eşqin ağrıyan yeriyәm, nәyәm?
Mәn sәnsiz dәlinin biriyәm, nәyәm?
Bilmirәm ölüyәm, diriyәm, nәyәm?
Mәni görәn olsan, seç, ömrüm-günüm.

ÖLÜMÜN NÜBAR VAXTIDI

Bu uzun gecәnin qaranlığında
Canıma vәlvәlә düşüb.
Bir kәndir özünü asıb tavandan,
Mәndәn әvvәlә düşüb.
Gecәdәn bir az keçir,
Saat sәhәrә yaxın.
Nә intihar vaxtıdı...
Ruhum üzü göylәrәdi,
Ölümün nübar vaxtıdı.
Yoxdu burdan o tәrәfi,
Nә günәş, nә dә ki, ay olasıdı.
Bir cüt qәrәnfilә dönüb әllәrim
Sinәmin üstünә qoyulasıdı.

***

O atdığın ox da keçdi,
Keçdi, hәdәfә dәymәdi.
Sәnin üçün ölürdüm mәn,
Gördüm, bu dәfә dәymәdi.
Oynadığın nә oyundu?
Düşmür ee, havama düşmür.
Tanrı baha satır mәni,
Ucuz bildin, amma düşmür.
Sәn ki sәs-küy adamısan,
Mәn ki sәs-sәmirsiz sevәn.
Bir nәm divar, bir uçuq dam...
Belәyәm- tәmirsiz sevәn.
Anlamadın, bilmәdin heç,
Bilmә, mәn yenә deyirәm.
Yarı yolda buraxmazlar...
Әşşi! Kimә, nә deyirәm?!

***

Gәl evcik-evcik oynayaq,
Elә bilәk hәyatdı...
Sonra dur, düşünәk bir,
Mәni sәnin ömrünә,
Kim itәlәyib atdı?
Nә itәlәyib atdı?
Nә qәdәr çox,
Nә qәdәr az
Yaxşı oldun başqasından?
Nә zaman qayıtdı ruhum
Xәyallarımın yasından?
Mәn öz gözümdәn düşәndә
Sәn dә düşürsәn, bilirsәn?
Mәn çoxdan getmişәm sәndәn,
Sәnsә hәlә yol gәlirsәn.

MӘN DAHA ALLAHA 
DUA ETMİRӘM

Mәn daha Allaha dua etmirәm,
Elә-belә, durub, göyә baxıram.
Göz yaşımı bir topa bulud kimi
Göy üzünә vurub, göyә baxıram.
Nә sözә yatıram, nә dә ürәyә,
Nә yol tanıyıram, nә iz bilirәm.
Üzümün, gözümün nәminә baxıb
Mәn indi hәr yeri dәniz bilirәm.
Bax, belәcә, yavaş-yavaş buz oldum,
Hәrdәn bir az gözümdәn әriyirәm.
Heç kim bilmir içimdәn yıxılıram...
Hamı bilir, "gül kimi" yeriyirәm.

